
Cad is cairt 
chultúir ann?



Tugtar sainmhíniú sa 
chairt chultúir ar ár 
gcomhluachanna agus ár 
n-iompraíochtaí
chun muid a threorú le chéile 
inár n-oibríochtaí laethúla 
agus inár gcinnteoireacht. Is
pointe tagartha é don chaoi 
a n-oibrímid le chéile agus is 
creat é chun ár
ngníomhartha a mheas 
i gcoinne ár bprionsabal 
sonraithe.

Tugtar achoimre sa doiciméad seo ar ár gcultúr eagraíochtúil faoi thrí bhunluach:
Misneach, Freagracht agus Meas; míníonn sé cad atá i gceist leo go praiticiúil agus
mar a bhaineann siad lenár gcuid oibre mar eagraíocht meán seirbhíse poiblí.

Tá an chairt seo struchtúrtha mar seo a leanas:
•	 Teachtaireacht ón bPríomh-Stiúrthóir agus ón gCathaoirleach
•	 Ár ráitis cuspóra, físe agus misin
•	 Mínithe mionsonraithe ar ár gcreat nua luachanna

Treoir iad na gnéithe seo le chéile chun ár gcultúr eagraíochtúil a thuiscint. Bain
úsáid as an gcairt seo mar uirlis thagartha, cibé acu chun cinntí a dhéanamh,
dúshláin san ionad oibre a réiteach, nó simplí chun tuiscint a fháil ar cad a
spreagann tú féin, muide agus ár n-eagraíocht chun cinn.

Réamhrá Ní rud é cultúr a tharlaíonn 
d’eagraíocht – Is rud é a 
chruthaímid le chéile in RTÉ,
rogha ar rogha, caidreamh 
ar chaidreamh, lá i ndiaidh 
lae. Is é a bhíonn mar 
thoradh ar an gcaoi a 
gcaithimid lena chéile, ar an 
gcaoi a ndéanaimid cinntí 
agus ar an gcaoi a dtacaímid 
lena chéile nuair a éiríonn 
cúrsaí dúshlánach.

Léirítear sa chairt seo ár dtiomantas comhchoiteann don chaoi ar mhaith linn a
bheith ag oibriú le chéile. Níl sé ceaptha a bheith ina ráiteas uaillmhianach i dtreo
foirfeacht a bhaint amach. Tá sé ceaptha a bheith ina threoir phraiticiúil atá 
bunaithe ar na bunghnéithe atá ag teastáil chun eagraíocht láidir a dhéanamh 
d’eagraíocht ar bith. Cuireadh ár sraith nua luachanna i dtoll a chéile tar éis ceann 
de na tréimhsí ba dheacra i stair RTÉ. Tá a fhios agam go bhfuil sé éasca a bheith 
in amhras faoin tiomantas do luachanna tar éis gach rud a tharla, ach is é mo 
thuairimse go bhfuil cumas ollmhór ag RTÉ rudaí iontacha a bhaint amach agus 
is féidir linn rudaí a athrú chun feabhais le chéile. Is é sin an t-ábhar spreagtha atá 
agam sa ról a ghlac mé orm féin.

D’fhéadfadh an méid atá anseo a bheith simplí b’fhéidir, soiléir fiú, agus is d’aon
ghnó é sin. Uaireanta, ní bhaineann an obair is cumhachtaí le hathrú mór, 
baineann sé leis na bunghnéithe a dhéanamh i gceart agus a bheith an-tiomanta 
dóibh i gcónaí. Tháinig ár sraith luachanna nua, atá leagtha amach sa doiciméad 
seo den chéad uair, as comhráite libhse, trí cheardlanna a bhí oscailte do chách, 
áit ar bhreathnaíomar ar na rudaí is tábhachtaí chun timpeallacht a chruthú inar 
féidir le daoine a gcuid oibre is fearr a dhéanamh, a mhothú go bhfuil ardmheas 
orthu, agus an obair is fearr a chur i gcrích dár lucht féachana agus éisteachta. 

Maireann an cultúr i gcuimhní laethúla – sa chaoi a ndéanaimid cumarsáid 
i dtréimhsí gnóthacha, sa chaoi a dtacaímid le comhghleacaithe a bhfuil 
deacrachtaí acu, sa chaoi a gceiliúraimid rath agus sa chaoi a bhfoghlaimímid ó 
bhotúin. Tá sé múnlaithe ag gach uile duine atá ag obair in RTÉ, agus bíonn gach 
duine ag cur leis an timpeallacht a roinnimid go léir. 

Ní deireadh ar ár dturas cultúir atá sa chairt seo ach bunchloch. Agus muid ag 
fás agus ag forbairt, cabhróidh na luachanna seo linn fanacht dílis do na rudaí 
is tábhachtaí, agus ag an am céanna dul in oiriúint do cibé dúshlán nó deis atá 
romhainn. Is iad na daoine agus an cultúr a chruthaíonn siad is bun le láidreacht 
aon eagraíochta ag deireadh an lae. Táim ag tnúth le bheith i dteagmháil libh agus 
muid ag múnlú ár gcultúir féin le chéile.

Kevin Bakhurst
Príomh-Stiúrthóir, RTÉ

Réamhrá an 
Chathaoirligh Ní haon dóithín é sainmhíniú 

a thabhairt ar fhéiniúlacht 
eagraíochta agus a cultúr a
threorú. Tá sé seo fíor ach 
go háirithe tráth a bhfuil an 
teicneolaíocht, an tionscal
agus an lucht féachana agus 
éisteachta ag athrú ar luas 
atá ag cruthú tuiscint nua ar
atá i gceist leis na Meáin 
Seirbhíse Poiblí, agus an 
chaoi a leanfaidh siad ag
déanamh freastail orthu siúd 
a mbíonn siad ag freastal 
orthu.

Agus cé gur féidir le Bord RTÉ cabhrú leis an bpróiseas seo, is rud é áfach nach
féidir ach leis na daoine atá ag obair anseo a chur in iúl agus a thabhairt chun fíre.

Sin é an fáth a raibh an iarracht chomhoibríoch chun teacht ar na luachanna atá
cumhdaithe sa Chairt seo chomh tábhachtach sin. Agus beidh an cur chuige
comhoibríoch ina dhearbhú cumhachtach go seasfar leis na luachanna seo. 

Tugann an Chairt seo deis don eagraíocht athshocrú. Is cuid riachtanach eile é 
d’atógáil eagraíochta ar féidir léi a bheith bródúil as an méid a chuireann sí ar fáil 
dá lucht féachana agus éisteachta agus as an gcaoi a gcaitheann sí lena cuid 
fostaithe.

Aithníonn agus tacaíonn Bord RTÉ leis an ngá atá ann go mbeadh cultúr misniúil,
freagrach agus measúil san eagraíocht - cultúr “a léiríonn an chaoi a n-oibrímid 
agus an méid a seasaimid dó”. Dá bhrí sin, tacaíonn an Bord le Cairt Chultúir RTÉ 
agus feidhmeoidh sé ina mhonatóir agus ina thacadóir maidir le cur chun feidhme 
na Cairte. Tá súil againn go mbeidh sí ina slat tomhais againn go léir atá ag obair 
san eagraíocht agus a bhfuil baint acu leis an eagraíocht.

Terence O’Rourke
Cathaoirleach, Bord RTÉ

Is gnéithe idirnasctha iad 
cuspóir, fís, misean, straitéis agus 
luachanna RTÉ a leagann amach 
a fhéiniúlacht, a threoraíonn 
a ghníomhartha, agus a 
mhúnlaíonn a chultúr le chéile.

Cuspóir
Is é an cuspóir atá againn ná a bheith inár bhfoinse 
neamhspleách scéalta, nuachta, eolais agus 
siamsaíochta d’Éirinn, a léiríonn ilchineálacht 
a muintire agus a chuireann eispéiris ar fáil a 
shaibhríonn saol gach duine.

Fís
A bheith ina chrann seasta do chultúr na hÉireann trí 
spéis an lucht féachana agus éisteachta a mhealladh 
agus a shásamh le hábhar atá iontaofa, spéisiúil 
agus dúshlánach; trí iléagsúlacht ildánach dhomhain 
na tíre a cheiliúradh; agus trí chumas mhuintir na 
hÉireann a chothú.

Misean 
Cur le saol na hÉireann le hábhar atá ina lón 
machnaimh, foghlama agus
siamsaíochta.6



Luachanna RTÉ

Misneach
Táimid misniúil inár gcruthaitheacht, inár nuálaíocht 
agus inár n-uaillmhian.

Iompraíochtaí: Tugaimid dúshlán don status 
quo go muiníneach, glacaimid le smaointe nua, 
agus labhraímid le macántacht, fiú in ainneoin na 
héiginnteachta.

Cinnteoireacht: Déanaimid cinntí ceannasacha a 
amharcann chun cinn agus a thugann tosaíocht don 
nuálaíocht, don fhás agus don rath fadtéarmach.

Cultúr: Cothaímid cultúr athléimneach, dinimiciúil 
ina bhfáiltítear roimh athrú, ina spreagtar an 
chruthaitheacht, agus ina dtacaítear leis an 
mbuanseasmhacht trí dhúshláin.

Luachanna RTÉ 

Freagracht 
Táimid freagrach as an méid a deirimid, a 
dhéanaimid agus a bhainimid amach.

Iompraíochtaí: Glacaimid úinéireacht ar ár 
ngníomhartha agus ar ár dtorthaí, ag déanamh birt 
de réir ár mbriathair maidir le gealltanais agus ag 
aithint ratha agus botún araon.

Cinnteoireacht: Déanaimid cinntí go trédhearcach, 
le tuiscint shoiléir ar fhreagrachtaí agus ar thionchar 
ár ngníomhartha ar dhaoine eile agus ar mhisean 
agus ar chuspóir na heagraíochta. 

Cultúr: Cothaímid cultúr lán muiníne, áit a bhfuil 
iontaofacht agus freagracht mar bhunús le caidrimh 
láidre thairbheacha.

Meas 
Táimid measúil agus caithimid le daoine eile le dínit, 
oscailteacht agus macántacht.

Iompraíochtaí: Téimid i dteagmháil le daoine eile 
go tuisceanach, ag éisteacht go gníomhach, ag 
déanamh cumarsáide go hoscailte, agus ag tairiscint
tacaíochta le macántacht agus comhbhá. 

Cinnteoireacht: Glacaimid dearcthaí éagsúla agus 
folláine daoine eile san áireamh nuair a bhíonn cinntí 
á ndéanamh againn, ag cinntiú cothroime agus 
cuimsitheachta.

Cultúr: Cothaímid timpeallacht ina bhfuil cóimheas 
agus sábháilteacht shíceolaíoch, ina bhfuil luach ar 
gach guth agus ina n-éiríonn le comhoibriú.

